
Հավելված 1
Հայաստանի Հանրապետության վարչապետի
2025 թվականի     -ի
№        -Լ որոշման

ԸՆԹԱՑԱԿԱՐԳ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ՎԵՐԱՀՍԿՈՂԱԿԱՆ ԾԱՌԱՅՈՒԹՅԱՆ ՈՒՍՈՒՄՆԱՍԻՐՈՒԹՅՈՒՆՆԵՐԻ ԻՐԱԿԱՆԱՑՄԱՆ
1. ԸՆԴՀԱՆՈՒՐ ԴՐՈՒՅԹՆԵՐ
1. 	Սույն ընթացակարգով սահմանվում է Հայաստանի Հանրապետության պետական վերահսկողական ծառայության (այսուհետ՝ Ծառայություն)՝ Հայաստանի Հանրապետության վարչապետի վերահսկողական լիազորությունների իրականացման ապահովմանն ուղղված ուսումնասիրությունների կազմակերպման և անցկացման հետ կապված հարաբերությունները:
2. 	Ուսումնասիրություններ իրականացման ընթացքում «Պետական վերահսկողական ծառայության մասին» օրենքի (այսուհետ՝ Օրենք), ինչպես նաև սույն ընթացակարգի պահպանման նկատմամբ հսկողությունն իրականացնում է ուսումնասիրությունը համակարգողը:
3. Ուսումնասիրությունների իրականացման ընթացքում սույն ընթացակարգով նախատեսված դրույթների պահպանման համար պատասխանատու է ուսումնասիրություն իրականացնող խմբի ղեկավարը, ինչպես նաև՝ իրենց վերապահված իրավասությունների մասով, ուսումնասիրություն իրականացնող խմբի մյուս անդամները:
4. Եթե խմբի ղեկավարը կառուցվածքային ստորաբաժանման ղեկավարը չէ, ապա կառուցվածքային ստորաբաժանման ղեկավարը պլանավորում է տվյալ կառուցվածքային ստորաբաժանման կողմից իրականացվող ուսումնասիրությունը, իսկ խմբի ղեկավարը, ինչպես նաև կառուցվածքային ստորաբաժանման աշխատակիցները, որոնք հանդիսանում են ուսումնասիրության խմբի անդամներ հաշվետու են ստորաբաժանման ղեկավարին և կատարում են վերջինիս հանձնարարությունները՝ անկախ ուսումնասիրությունից դուրս ենթակայական հարաբերություններից: 
5. Ուսումնասիրության իրականացմանը տարբեր ստորաբաժանումների աշխատակիցների ներգրավված լինելու պարագայում՝ ուսումնասիրությունն իրականացնող է համարվում այն ստորաբաժանումը, որին մակագրված է դրա իրականացումը:


2. ՈՒՍՈՒՄՆԱՍԻՐՈՒԹՅՈՒՆՆԵՐԻ ԻՐԱԿԱՆԱՑՄԱՆ ԸՆԹԱՑԱԿԱՐԳ

6. Վերահսկվող օբյեկտի և ուսումնասիրության ենթակա ոլորտի ընտրության համար հիմք է հանդիսանում վարչապետի հանձնարարականը կամ Ծառայության ղեկավարի առաջարկությունը՝ ուղղված վարչապետին: Եթե վարչապետի հանձնարարականը տրվում է բանավոր, ապա ուսումնասիրությունն իրականացվում է վարչապետից հայցված և ստացված համապատասխան գրավոր հանձնարարականի հիման վրա:
7. Վարչապետի գրավոր հանձնարարականը մակագրվելուց անմիջապես հետո Ծառայության համապատասխան կառուցվածքային ստորաբաժանման կողմից կազմվում է հանձնարարագրի նախագիծ (վարչապետի հանձնարարականին առնչվող փաստաթղթով) և ներկայացվում Իրավական ապահովման և օրինականության վերահսկողության վարչություն:
8. Իրավական ապահովման և օրինականության վերահսկողության վարչության կողմից 1-օրյա ժամկետում տրվում է մասնագիտական կարծիք, որից հետո, անհրաժեշտության դեպքում, նախագիծը լրամշակվում և ներկայացվում է Ծառայության ղեկավարին՝ հաստատման:
9. Մինչև հանձնարարագրի հաստատումը, հանձնարարագրի նախագծում նշված ուսումնասիրություն իրականացնող բոլոր անդամները, (ուսումնասիրություն իրականացնող խումբ) ինչպես նաև ուսումնասիրությունը համակարգողը, ուսումնասիրությունն իրականացնող կառուցվածքային ստորաբաժանման ղեկավարը պարտավոր են ներկայացնել շահերի բախման վերաբերյալ հայտարարագիր՝ համաձայն Ձև 1-ի: Ուսումնասիրության իրականացման ընթացքում շահերի բախում ի հայտ գալու դեպքում պետք է ներկայացվի շահերի բախման առկայության վերաբերյալ հայտարարագիր: 
10. Հանձնարարագիրը կազմվում է Ձև 2-ին, իսկ հանդիպակաց ուսումնասիրության հանձնարարագիրը՝ Ձև 3-ին համապատասխան: Հանձնարարագիրը, ինչպես նաև դրանում կատարված փոփոխությունները/լրացումները ներկայացվում են վերահսկվող օբյեկտի ղեկավարին կամ նրան փոխարինող պաշտոնատար անձին, այդ թվում՝ գլխավոր քարտուղարին (աշխատակազմի ղեկավար), հանդիպակաց ուսումնասիրության դեպքում գործարքի կողմի ղեկավարին կամ նրան փոխարինող պաշտոնատար անձին: Առձեռն ներկայացման փաստը պետք է հաստատվի հանձնարարագիրը (այդ թվում՝ փոփոխությունները/լրացումները) ստացող պաշտոնատար անձի կողմից երկրորդ օրինակում՝ ստորագրությամբ կամ այլ հնարավոր միջոցներով:
11. Ուսումնասիրությունը համակարգում է կառուցվածքային ստորաբաժանման աշխատանքները համակարգողը կամ առանձին հրամանով ուսումնասիրությունը համակարգող նշանակված Ծառայության ղեկավարը կամ տեղակալը:
12. Ուսումնասիրության ողջ ընթացքը ղեկավարում է խմբի ղեկավարը, իսկ բացակայության դեպքում՝ հանձնարարագրով նշված փոխարինող անձը: Խմբի ղեկավարի կողմից ուսումնասիրության ենթակա ոլորտը կամ դրա համապատասխան մասը բաժանվում է հարցերի (ուսումնասիրության հարցեր), իրականացվում է խմբի անդամների միջև աշխատանքի բաժանումը և դրա նկատմամբ հսկողությունը: Ուսումնասիրության խմբի անդամները պարտավոր են իրականացնել խմբի ղեկավարի՝ ուսումնասիրությանն առնչվող բոլոր հանձնարարությունները:
13. Ուսումնասիրության հարցերը սահմանվում են՝ ելնելով Օրենքի 5-րդ հոդվածով սահմանված այն լիազորությունից, որի հիմքով իրականացվում է ուսումնասիրությունը: 
14. Վերահսկվող օբյեկտից նյութերը, առարկաները, փաստաթղթերը, տեղեկատվությունը և պարզաբանումները պահանջվում են գրավոր կամ բանավոր: Բանավոր կերպով ներկայացված պահանջը չկատարվելու կամ ոչ պատշաճ կատարվելու դեպքում պահանջը ներկայացվում է գրավոր: 
15. Վերահսկվող օբյեկտի էլեկտրոնային տեղեկատվական շտեմարանների  ու համակարգերի (բազաների) հասանելիության պահանջը խմբի ղեկավարի կողմից ներկայացվում է վերահսկվող օբյեկտի ղեկավարին (փոխարինող պաշտոնատար անձին), առանձին դեպքերում՝ այն պաշտոնատար անձին, որի կառավարման ներքո գտնվում են դրանք:
16. Ապրանքանյութական արժեքների գույքագրման կատարման պահանջը վերահսկվող օբյեկտին է ներկայացվում է գրավոր՝ խմբի ղեկավարի կողմից:
17. Օրենքի 7-րդ հոդվածի 1-ին մասի 10-րդ և 11-րդ կետերով սահմանված իրավասությունների իրականացման անհրաժեշտության դեպքում՝ ուսումնասիրությունն իրականացնող ստորաբաժանման ղեկավարի կամ խմբի ղեկավարի կողմից Ծառայության գլխավոր քարտուղարին է ներկայացվում համապատասխան զեկուցագիր:
18. Ուսումնասիրության ընթացքում Օրենքի 7-րդ հոդվածի 1-ին մասի 8-10-րդ կետերով սահմանված գործողությունների կատարման դեպքում կազմվում է արձանագրություն՝ համաձայն Ձև 4-ի:
19. Ուսումնասիրության ընթացքում լուսանկարահանում, տեսաձայնագրառում, ձայնագրառում իրականացվում է այնպիսի տեխնիկական միջոցների կիրառմամբ, որոնք հնարավորություն կտան արձանագրելու դրանց իրականացման վայրը, օրը, ամիսը, տարեթիվը, ժամը:
20. [bookmark: _GoBack]Վերահսկվող օբյեկտի աշխատակիցների և պաշտոնատար անձանց կողմից ուսումնասիրություն իրականացնող խմբի անդամի օրինական պահանջները չկատարելու, ոչ պատշաճ կատարելու կամ Ծառայության լիազորությունների իրականացմանն այլ կերպ խոչընդոտելու դեպքում խմբի անդամը, հիմք ընդունելով Վարչական իրավախախտումների վերաբերյալ օրենսգրքի 182.10-րդ հոդվածը, 254-րդ և 255-րդ հոդվածներով նախատեսված՝ վարչական իրավախախտման վերաբերյալ արձանագրությունը կազմելու ընդհանուր կանոնները, ինչպես նաև արձանագրության բովանդակությանը ներկայացվող հիմնական պահանջները, կազմում է արձանագրություն՝ համաձայն ձև 6, միաժամանակ արձանագրություն կազմելիս խախտողին բացատրում է նույն օրենսգրքի 267-րդ հոդվածով նախատեսված նրա իրավունքներն ու պարտականությունները, որի մասին արձանագրության մեջ կատարում է նշում: 
21. Արձանագրությունը ստորագրում են գործողությունների կատարմանը մասնակից դարձած բոլոր անձինք: Մասնակից դարձված անձանց՝ ստորագրելուց խուսափելու դեպքում արձանագրությունում այդ մասին նշում է կատարվում:
22. Պետական միջոցների կառավարման և ձևավորման ընթացքում ի հայտ եկած առերևույթ հակաօրինական գործողությունների, չարաշահումների վտանգի և հնարավոր վնասների առաջացման ռիսկերի դեպքերում նշված ռիսկերի հիմնավորվածությունը պարզելու, գնահատելու կամ դրանք նվազագույնի հասցնելու նպատակով իրականացնող խմբի ղեկավարի կողմից Ծառայության ղեկավարին է ներկայացվում գրավոր զեկուցագիր, իսկ հրատապ անհրաժեշտության դեպքում՝ բանավոր, գործարքների կատարումը, ինչպես նաև դրանց կնքմանն ուղղված ընթացակարգերը կամ գործողությունները կասեցնելու անհրաժեշտության մասին:
23. Սույն ընթացակարգի 22-րդ կետում նշված դեպքում վերահսկվող օբյեկտին համապատասխան առաջարկություն ներկայացնելու հարցը որոշում է Ծառայության ղեկավարը՝ զեկուցագրում նշված հանգամանքները գնահատելուց հետո: 
24. Սույն ընթացակարգի 23-րդ կետում նշված առաջարկությունն առանց հիմնավորման չկատարվելու դեպքում Ծառայության ղեկավարն այդ մասին զեկուցում է վարչապետին՝ համապատասխան հանձնարարականներ տալու հարցի քննարկման նպատակով:

3. ՈՒՍՈՒՄՆԱՍԻՐՈՒԹՅՈՒՆՆԵՐԻ ԱՐԴՅՈՒՆՔՆԵՐԻ ԱՄՓՈՓՈՒՄԸ

25. Ուսումնասիրության արդյունքներն ամփոփվում են տեղեկանքով, որի համար հիմք են հանդիսանում Ձև 5-ին համապատասխան կազմված միջանկյալ արձանագրությունները: Ընդ որում, այն տեղեկատվությունը, որի վերաբերյալ վերահսկվող օբյեկտին տեղեկացումը կարող է հանգեցնել իրավապահ մարմինների կողմից իրականացվող գործողությունների հնարավոր խոչընդոտմանը, կարող է տեղ գտնել միայն միջանկյալ արձանագրություններում: 
26. Միջանկյալ արձանագրությունները կազմվում են ուսումնասիրության առանձին հարցերի արդյունքներն ամփոփելու նպատակով և ստորագրվում տվյալ հարցի ուսումնասիրությունն իրականացնող պաշտոնատար անձի և խմբի ղեկավարի կողմից: 
27. Միջանկյալ արձանագրությունների համար հիմք հանդիսացած տեղեկատվությունը, փաստաթղթերը, արձանագրությունները, պարզաբանումները, գրավոր տեղեկատվություն կամ պարզաբանում ներկայացնելու վերաբերյալ պահանջները, ապրանքանյութական պաշարների գույքագրման արդյունքները և այլ անհրաժեշտ նյութերը (այսուհետ՝ կցվող նյութեր) լուսապատճենվում են և պահպանվում առանձին էլեկտրոնային նիշքերով (թղթապանակներով): Յուրաքանչյուր նիշքին (թղթապանակին) տրվում է առանձին անվանում՝ «Փ1,Փ2....» ձևաչափով: Միջանկյալ արձանագրությունում տեղ գտած տարբեր նախադասություններից, բառակապակցություններից, բառերից կամ թվերից հետո փակագծերում նշվում է «(Կցվում է՝ Փ1 (կամ Փ2, կամ Փ3 և այլն))» բառերը: Միջանկյալ արձանագրության տեքստային մասը, կցվող նյութերը, առկայության դեպքում նաև հավելվածներն էլեկտրոնային տեսքով պահպանվում են առանձին էլեկտրոնային թղթապանակում, որին տրվում է անվանում ուսումնասիրության հարցի անհրաժեշտ նույնականացման համար:
28. Միջանկյալ արձանագրությունները, խմբի ղեկավարի առաջարկությամբ և ուսումնասիրությունը համակարգողի համաձայնությամբ, նախքան ստորագրումը կարող են ներկայացվել վերահսկվող օբյեկտի ղեկավարին` ընթացիկ քննարկումներ կազմակերպելու նպատակով:
29. Տեղեկանքի նախագիծը համաձայնեցվում է ուսումնասիրությունը համակարգողի հետ, որից հետո՝ ուսումնասիրության կատարման ժամկետից ոչ ուշ, քան տասնհինգ աշխատանքային օրվա ընթացքում ներկայացվում է Իրավական ապահովման և օրինականության վերահսկողության վարչությանը: Իրավական ապահովման և օրինականության վերահսկողության վարչության կողմից հինգ աշխատանքային օրվա ընթացքում ներկայացվում է մասնագիտական կարծիք, որից հետո տեղեկանքի նախագիծը երեք աշխատանքային օրվա ընթացքում լրամշակվում է: Սույն կետում նշված ժամկետները հիմնավոր պատճառաբանությամբ կարող են երկարաձգվել:
30. Ծառայության ղեկավարին տեղեկանքի նախագծի ներկայացումից հետո այն կարծիք ստանալու նպատակով տրամադրվում է վերահսկվող օբյեկտին: Գրությամբ նշված ժամկետում վերահսկվող օբյեկտի կողմից պատասխան չներկայացնելը դիտարկվում է որպես կարծիքի բացակայություն: Եթե վերահսկվող օբյեկտից ժամկետի երկարաձգման վերաբերյալ հիմնավոր տեղեկատվություն է ներկայացվել, ապա նշված ժամկետը կարող է երկարացվել:
31. Տեղեկանքի նախագծի վերաբերյալ վերահսկվող օբյեկտից կարծիքը ստանալուց հետո այն անհրաժեշտության դեպքում լրամշակվում և ստորագրվում է կառուցվածքային ստորաբաժանման ղեկավարի, խմբի ղեկավարի և ուսումնասիրությունը համակարգողի կողմից (վերջիններիս արձակուրդի, գործուղման կամ անաշխատունակության մեջ գտնվելու, ինչպես նաև այլ հիմքով բացակայելու դեպքում՝ տեղեկանքը ստորագրվում է միայն մյուսների կողմից), այնուհետև ներկայացվում է Ծառայության ղեկավարին: 
32. Տեղեկանքի նախագծի վերաբերյալ վերահսկվող օբյեկտի կողմից կարծիք ներկայացնելու պարագայում կազմվում է ամփոփաթերթ։ Ամփոփաթերթում ներառվում է վերահսկվող օբյեկտի կողմից ներկայացված կարծիքը, դրանց վերաբերյալ Ծառայության դիրքորոշումը՝ համապատասխան հիմնավորումներով: Կարծիքի բացակայության դեպքում ամփոփաթերթ չի կազմվում և այդ մասին կատարվում է նշում:
33. Ուսումնասիրության արդյունքները զեկուցվում կամ ներկայացվում են վարչապետին: Ուսումնասիրության ընթացքում կամ արդյունքում առերևույթ հանցագործության հատկանիշների առկայության դեպքում այդ մասին Քրեական դատավարության օրենսգրքով սահմանված կարգով իրավապահ մարմիններին ներկայացվում է համապատասխան հաղորդում՝ անհրաժեշտության դեպում կցելով հիմնավորող փաստաթղթերը: 
34. Հանդիպակաց ուսումնասիրության արդյունքներն արձանագրվում են միջանկյալ արձանագրություններում և ամփոփվում համապատասխան ուսումնասիրության տեղեկանքում:
35. Վարչապետին ներկայացվող զեկույցն իրենից ներկայացնում է ուսումնասիրության արդյունքները՝ տեղեկանքի եզրակացություններ և առաջարկություններ բաժինների, ինչպես նաև ամփոփաթերթի հակիրճ նկարագիրը:
36. Վարչապետին որպես հիմնավորում ներկայացվում են տեղեկանքը, վերահսկվող օբյեկտի կողմից տրված կարծիքը, ամփոփաթերթը, անհրաժեշտության դեպքում նաև՝ միջանկյալ արձանագրությունները, թղթային կամ էլեկտրոնային տարբերակով:
37. Վերահսկողության արդյունքներից բխող և վերահսկվող օբյեկտին ուղղված պահանջվող միջոցառումների վերաբերյալ առաջարկությունները ներառվում են տեղեկանքում: Պահանջվող միջոցառումների վերաբերյալ առաջարկություններ առանձին գրությամբ կարող են ներկայացվել նաև այլ շահագրգիռ պետական մարմիններին կամ պաշտոնատար անձանց՝ նշելով առաջարկության հիմքերը և հիմնավորումները: Վարչապետին ուղղված առաջարկությունները ներկայացվում են առանձին գրությամբ:






